
[bookmark: _GoBack]Acòrd dera Mesa deth Parlament peth quau s’apròve era version en occitan (aranés) dera Lei 9/2019, deth 23 de deseme, de modificacion dera Lei 16/2017, deth cambiament climatic, en çò que hè ar impòst sus emissions de dioxid de carbòni des veïculs de traccion mecanica.
De conformitat damb çò que dispòsen er article 6.5 der Estatut d’autonomia de Catalonha; er article 4 dera Lei 2/2007, deth 5 de junh, deth Diari Oficial de la Generalitat de Catalunya, e er article 7 dera Lei 35/2010, der 1 d’octobre, der occitan, aranés en Aran, era Mesa deth Parlament, ena session aguda eth dia 20 d’abriu de 2021, a aprovat era version en occitan, en varietat aranesa, dera Lei 9/2019, deth 23 de deseme, de modificacion dera Lei 16/2017, deth cambiament climatic, en çò que hè ar impòst sus emissions de dioxid de carbòni des veïculs de traccion mecanica, aprovada peth Plen deth Parlament ena session aguda eth dia 19 de decembre de 2019 e publicada en Butlletí Oficial del Parlament de Catalunya numèro 500, deth 23 de decembre de 2019, e en Diari Oficial de la Generalitat de Catalunya numèro 8032, deth 30 de decembre de 2019 (versió que incorpora la correcció d’errades publicada en el Butlletí Oficial del Parlament de Catalunya número 14, del 19 d’abriu de 2021, i en el Diari Oficial de la Generalitat de Catalunya número 8356, del 4 de març de 2021), eth tèxte dera quau se reprodusís de contunh, ar efècte que se publique en Diari Oficial de la Generalitat de Catalunya e s’i includisquen eth numèro e era data dera lei publicada, e tanben era formula de promulgacion.
Palau deth Parlament, 27 d’abriu de 2021
Eth secretar tresen	Eth presidenta
Pau Juvillà Ballester	Laura Borràs i Castanyer




Lei 9/2019, deth 23 de deseme, de modificacion dera Lei 16/2017, deth cambiament climatic, en çò que hè ar impòst sus emissions de dioxid de carbòni des veïculs de traccion mecanica

Preambul
Eth Parlament de Catalonha, ara empara des competéncies dera Generalitat en matèria de mèdi ambient e de creacion d’impòsti pròpris, reconeishudes pes articles 144 e 202 der Estatut d’autonomia de Catalonha, respectivament, per miei dera Lei 5/2017, deth 28 de març, de mesures fiscaus, administratives, financères e deth sector public e de creacion e regulacion des impòsti sus grani establiments comerciaus, sus estades en establiments toristics, sus elements radiotoxics, sus bevendes sucrades envasades e sus emissions de dioxid de carbòni, creèc er impòst sus es emissions de dioxid de carbòni des veïculs de traccion mecanica. Posteriorament, era regulacion d’aguest impòst s’incorporèc ara Lei 16/2017, der 1 d’agost, deth cambiament climatic.
Quauqu’uns des precèptes d’aguesta lei, coma der article 40 enquiath 50, que regulen er impòst, van èster objècte de recors d’inconstitucionalitat per part deth president deth Govèrn der Estat deuant eth Tribunau Constitucionau, eth quau, per miei dera Senténcia 87/2019, a validat eth tribut.
Era metuda en marcha dera implantacion efectiva der impòst, totun, a metut en evidéncia bères mancances dera regulacion en vigor que hèn de besonh era sua modificacion legislativa, coma era relativa ara regulacion d’ua quantificacion alternativa des emissions de dioxid de carbòni entàs veïculs era ficha tecnica des quaus non includís aguesta informacion.
En çò que hè ara gestion der impòst, s’a optat per includir ena Lei eth padron de contribuents, regulat per article 47, e eth regim de pagament, regulat per article 47 bis, entà aprovar çò mès lèu possible, en compliment deth principi de seguretat juridica, es normes qu’an de perméter ath contribuent satisfèr un impòst que, maugrat que se creèc eth 2017, per diferenti motius non se n’a pogut aprovar cap norma de desplegament. Aguesta lei, donques, ei ua mesura proporcionau e rasonabla entà dar responsa ara situacion deth tribut.
Era Lei s’estructure en dotze articles, ua disposicion addicionau, ua disposicion derogatòria e ua disposicion finau.
En prumèr lòc, damb era fin d’omogeneïzar concèptes e de garantir ua major seguretat juridica, er article 1 adapte es referéncies nominales des veïculs ara norma dera Union Europèa. Aguesta adaptacion se transpòrte, atau madeish, ar article que regule era quòta, qu’ei modificat per article 5. Damb aguesta madeisha fin, er article 3 modifique era definicion de determinades exempcions.
Er article 2 concrète eth punt de connexion des veïculs des persones juridiques, ar efècte dera sua subjeccion ar impòst.
Ua des modificacions mès remarcables dera Lei ei era qu’incorpòre er article 4, damb era addicion d’un nau article, eth 43 bis, ara Lei 16/2017, entà regular era basa imposabla der impòst. Aguesta se fixe en volum d’emissions, en grams de dioxid de carbòni per quilomètre, detalhat en certificat o ficha tecnica expedit peth fabricant o importador deth veïcul. En cas que non se dispòse d’aguesta donada pr’amor que se tracte de veïculs d’ua cèrta antiquitat, s’establissen ues formules especifiques entà calcular era basa imposabla, en tot tier en compde es diferentes tipologies de combustibles e en tot considerar determinades proprietats tecniques des veïculs (era cilindrada, era poténcia neta, era antiquitat, eth pes, etc). Aguestes formules s’an obtengut a partir dera explotacion estadistica dera informacion des bases de donades disponibles deth parc de veïculs de Catalonha.
De un aute costat, damb er objectiu de melhorar e simplificar era gestion der impòst, er article 7 modifique era data de meritacion, que passe a èster eth 31 de deseme de cada an o eth darrèr dia deth periòde impositiu, quan aguest non coïncidís damb er an naturau.
Eth desplegament deth procediment entath pagament der impòst se recuelh enes articles 8, 9 e 10. Atau coma establís era Lei 16/2017, era gestion der impòst se hè per miei deth sistèma de padron, era regulacion deth quau s’ajuste ara norma tributària generau. Cau destacar que se prevé era exposicion deth padron provisionau der 1 ath 15 de mai der an naturau posterior ath de meritacion, e deth padron definitiu, der 1 ath 15 de seteme següent; eth periòde de pagament se fixe der 1 ath 20 de noveme.
A mès, er article 6 establís ua bonificacion entàs contribuents que domicílien eth pagament der impòst.
Fin finau, en tot tier en compde era situacion de demora ena aplicacion der impòst e dera modificacion dera data de meritacion, se determine era non-exigibilitat der impòst entar exercici deth 2018. En çò que hè ar exercici deth 2019, que se merite eth 31 de deseme d’acòrd damb aguesta lei, sonque resulte exigible entàs veïculs des categories M1 e N1, e se manten era tarifa aprovada pera Lei 16/2017 entad aguest exercici; per contra, entàs motocicletes, se dispòse era exigibilitat der impòst damb efèctes deth 31 de deseme de 2020.
Article 1. Modificacion der article 41 dera Lei 16/2017
Se modifique er article 41 dera Lei 16/2017, der 1 d’agost, deth cambiament climatic, que demore redigit dera manèra següenta: 
«Article 41. Hèt imposable
»1. Constituïssen eth hèt imposable der impòst es emissions de dioxid de carbòni des veïculs aptes entà circular pes vies publiques includidi laguens des categories següentes: 
»a) Veïculs des categories M1 (veïculs de motor concebudi e fabricadi principaument entath transpòrt de persones e eth sòn equipatge, qu’agen ueit sètis coma maxim, ath delà deth sèti deth conductor, sense espacis entà viatgèrs dreti) e N1 (veïculs de motor concebudi e fabricadi principaument entath transpòrt de mercaderies damb ua massa maxima non superiora a 3,5 tones), d’acòrd damb çò que dispòsen era Directiva 2007/46/CE deth Parlament Europèu e deth Conselh, deth 5 de seteme, pera quau se cree un marc entara omologacion des veïculs de motor e des remolcadors, sistèmes, components e unitats tecniques independentes destinadi ad aguesti veïculs, e eth Reglament (UE) num. 678/2011 dera Comission, deth 14 de junhsèga, que substituís er annèx II e modifique es annèxi IV, IX e XI dera Directiva 2007/46/CE deth Parlament Europèu e deth Conselh, pera quau se cree un marc entara omologacion des veïculs de motor e des remolcadors, sistèmes, components e unitats tecniques independentes destinadi ad aguesti veïculs.
»b) Veïculs des categories L3e (motocicletes de dues ròdes), L4e (motocicletes de dues ròdes damb sidecar), L5e (tricicles de motor) e L7e (quadricicles pesadi), d’acòrd damb çò que dispòse eth Reglament (UE) 168/2013 deth Parlament Europèu e deth Conselh, deth 15 de gèr, relatiu ara omologacion des veïculs de dues o tres ròdes e des quadricicles, e ara vigilància deth mercat d’aguesti veïculs.
»2. Ar efècte d’aguest impòst, se considèren aptes entà circular pes vies publiques es veïculs a qué hè referéncia er apartat 1 matriculadi en Registre de veïculs establit peth Reglament generau de veïculs, aprovat peth Reiau decrèt 2822/1998, deth 23 de deseme, mentre non n’agen estat dadi de baisha de manèra definitiva o temporau per panatòri, e es veïculs provedidi de permisi temporaus.
»3. Non son subjèctes ar impòst es veïculs que, en tot auer estat dats de baisha en Registre de veïculs pera antiquitat deth modèl, poguen èster autorizadi a circular excepcionaument en ocasion d’exibicions, concorsi o corses limitades a veïculs d’aguesta natura.»
Article 2. Modificacion der article 42 dera Lei 16/2017 
Se modifique er article 42 dera Lei 16/2017, der 1 d’agost, deth cambiament climatic, que demore redigit dera manèra següenta: 
«Article 42. Subjècte passiu
»1. Son subjèctes passius der impòst: 
»a) Es persones fisiques que siguen titulares deth veïcul e agen era abitança fiscau en Catalonha.
»b) Es persones juridiques, e tanben es entitats mancades de personalitat juridica que constituïsquen ua unitat economica o un patrimòni susceptibles d’imposicion definides coma obligats tributaris pera normativa tributària generau, que siguen titulares deth veïcul e qu’agen era abitança fiscau en Catalonha.
»c) Es persones juridiques, e tanben es entitats mancades de personalitat juridica que constituïsquen ua unitat economica o un patrimòni susceptibles d’imposicion definides coma obligats tributaris pera normativa tributària generau, que siguen titulares deth veïcul e non’agen era abitança fiscau en Catalonha mès i tenguen un establiment, ua sucursau o un burèu, entàs veïculs que, d’acòrd damb es donades que cònsten en Registre de veïculs, siguen domiciliadi en Catalonha.
»2. As efèctes de çò qu’establís aguest article, se compren per titular deth veïcul era persona identificada damb aguesta condicion en Registre de veïculs.»
Article 3. Modificacion der article 43 dera Lei 16/2017 
Se modifique er article 43 dera Lei 16/2017, der 1 d’agost, deth cambiament climatic, que demore redigit dera manèra següenta: 
«Article 43. Exempcions
»1. Demoren exemptats der impòst: 
»a) Es veïculs oficiaus der Estat, des comunitats autonòmes e des entitats locaus exemptades der impòst sus es veïculs de traccion mecanica.
»b) Es veïculs damb matricula deth còrs diplomatic o de burèu consular e deth sòn personau tecnic administratiu, d’acòrd damb çò que dispòse er annèx XVIII deth Reglament generau de veïculs, aprovat peth Reiau decrèt 2822/1998, deth 23 de deseme.
»c) Es veïculs damb matricula d’organizacion internacionau e deth sòn personau tecnic administratiu, d’acòrd damb çò que dispòse er annèx XVIII deth Reglament generau de veïculs.
»d) Es veïculs que correspone pr’amor dera aplicacion de disposicions contengudes en tractats o convènis internacionaus.
»e) Es veïculs incorporadi en Registre de veïculs damb es còdis de classament per critèri d’utilizacion numèro 43 (ambulància), 44 (servici medicau) e 45 (funerari) der annèx II deth Reglament generau de veïculs.
»f) Es veïculs incorporadi en Registre de veïculs damb eth còdi de classament per critèri d’utilizacion numèro 01 (persones de mobilitat redusida) der annèx II deth Reglament generau de veïculs, en tot enténer qu’es subjèctes beneficiaris d’aguesta exempcion non ne pòden gaudir entà mès d’un veïcul simultanèament.»
Article 4. Addicion der article 43 bis ara Lei 16/2017 
S’ahig un article, eth 43 bis, ara Lei 16/2017, der 1 d’agost, deth cambiament climatic, damb eth tèxte següent: 
«Article 43 bis. Basa imposabla 
»1. Era basa imposabla der impòst ei constituïda pes emissions de dioxid de carbòni des veïculs includidi enes categories a qué hè referéncia er article 41, mesurades en grams de dioxid de carbòni per quilomètre.
»2. Ar efècte der apartat 1, era basa imposabla coïncidís damb es emissions oficiaus de dioxid de carbòni que cònsten en certificat expedit peth fabricant o er importador deth veïcul.
»3. En cas des veïculs des categories M1 e N1, entàs quaus non se pogue determinar era basa imposabla d’acòrd damb çò qu’establís er apartat 2, pr’amor que non se dispòse des emissions oficiaus de dioxid de carbòni, era basa imposabla se calcule per aplicacion dera formula següenta, damb eth limit minim de 35 g CO2/km e eth limit maxim de 499 g CO2/km: 
»a.1) En cas de veïculs dera categoria M1 damb combustible dièsel: 
»BI = 0,01642 x CC + 0,0114 x MMX + 0,05745 x MOM + 0,005106 x TR + 3,471 x T – 37,15
»a.2) En cas de veïculs dera categoria N1 damb combustible dièsel: 
»BI = 0,01144 x CC + 2,699 x PF + 0,02635 x PN + 0,02562 x MMX + 0,03115 x MOM + 2,922 x T – 25,64
»b) En cas de veïculs damb combustible gasolina: 
»BI = 0,01149 x CC + 3,879 x PF + 0,04008 x MOM + 0,009541 x TR + 2,605 x T + 4,35
»c) En cas de veïculs ibrids electrics (HEV): 
»BI = 0,8533 x PF + 0,1909 x PN + 0,02794 x MMX + 0,3922 x T + 14,28
»d) En cas d’auti veïculs non includidi enes letres anteriores: 
»BI = 0,03399 x CC + 0,06862 x PN + 0,04134 x TR + 1,996 x T + 18,89
»a on: 
»– BI son emissions de CO2 expressades en unitats de grams per quilomètre.
»– CC ei era cilindrada deth veïcul expressada en unitats de centimètres cubics.
»– PF ei era poténcia fiscau deth veïcul expressada en unitats de shivaus fiscaus.
»– PN ei era poténcia neta maxima deth veïcul expressada en unitats de quilowatts.
»– MMX ei eth pes maxim deth veïcul expressat en quilograms.
»– MOM ei era massa d’orde en marcha expressada en quilograms.
»– TR ei era tara deth veïcul expressada en quilograms.
»– T ei era antiquitat deth veïcul, que se calcule segons era formula següenta: 
»T = (M – P) / 365,25 
»a on: 
»– M ei era data corresponenta ath 31 de deseme deth prumèr exercici de meritacion der impòst.
»– P ei era data dera prumèra matriculacion deth veïcul.»
Article 5. Modificacion der article 44 dera Lei 16/2017 
Se modifique er article 44 dera Lei 16/2017, der 1 d’agost, deth cambiament climatic, que demore redigit dera manèra següenta: 
«Article 44. Quòta tributària
»1. Era quòta intègra s’obten d’aplicar era tarifa que correpongue as emissions oficiaus de dioxid de carbòni per quilomètre deth veïcul, d’acòrd damb es taules següentes: 
»a) Veïculs dera categoria M1 e des categories L3e, L4e, L5e e L7e

	Emissions oficiaus de dioxid de carbòni
	Tipe marginau (€/g CO2/km)

	Enquia 95 g/km
	0,00

	Mès de 95 g/km e enquia 120 g/km
	0,70

	Mès de 120 g/km e enquia 140 g/km
	0,85

	Mès de 140 g/km e enquia 160 g/km
	1,00

	Mès de 160 g/km e enquia 200 g/km
	1,20

	Mès de 200 g/km
	1,40




»b) Veïculs dera categoria N1
	Emissions oficiaus de dioxid de carbòni
	Tipe marginau (€/g CO2/km)

	Enquia 140 g/km
	0,00

	Mès de 140 g/km
	0,70



»2. Era quòta liquida s’obten d’aplicar ara quòta intègra es bonificacions establides per article 45.»
Article 6. Modificacion der article 45 dera Lei 16/2017 
Se modifique er article 45 dera Lei 16/2017, der 1 d’agost, deth cambiament climatic, que demore redigit dera manèra següenta: 
«Article 45. Bonificacions
»1. Es veïculs damb matricula de veïcul istoric, d’acòrd damb çò que dispòse er annèx XVIII deth Reglament generau de veïculs, gaudissen dera bonificacion deth 100% dera quòta intègra.
»2. Pera domiciliacion deth pagament des recebudi a qué hè referéncia er article 47, s’aplique ua bonificacion deth 2% dera quòta intègra. En supòsit dera liquidacion corresponenta ara nauta en padron, era aplicacion d’aguesta bonificacion ei condicionada, tanben, ath hèt qu’eth subjècte passiu, en termini a qué hè referéncia er apartat 3 der article 47 bis, òpte, sense èster-i obligat damb caractèr generau, entà arrecéber es notificacions dera Agéncia Tributària de Catalonha per mejans electronics, e mantengue aguesta opcion enquiara data de notificacion dera liquidacion corresponenta ara nauta en padron. Era aplicacion dera bonificacion demore condicionada ath crubament efectiu deth recebut o era liquidacion mejançant era domiciliacion deth sòn pagament, e demore sense efècte s’aguest crubament non s’a podut efectuar per causa non imputabla ara Administracion, e tanben en cas de sollicitud d’ajornament o fraccionament deth deute.»
Article 7. Modificacion der article 46 dera Lei 16/2017 
Se modifique er article 46 dera Lei 16/2017, der 1 d’agost, deth cambiament climatic, que demore redigit dera manèra següenta: 
«Article 46. Periòde impositiu e meritacion
»1. Eth periòde impositiu coïncidís damb er an naturau, sense perjudici de çò qu’establís er apartat 2.
»2. Eth periòde impositiu ei inferior ar an naturau enes supòsits següenti: 
»a) Prumèra aquisicion deth veïcul en ua data posteriora ar 1 de gèr. S’assimile ath prumèr aqueriment deth veïcul era entrada d’aguest en territòri en qué ei aplicable er impòst per traslat dera abitança fiscau deth sòn titular en Catalonha, o per aqueriment per part d’ua persona damb abitança fiscau en Catalonha d’un veïcul de titolaritat d’ua persona sense abitança fiscau en Catalonha. En aguesti supòsits, eth periòde impositiu s’inície eth dia deth cambi d’abitança fiscau o eth dia d’aqueriment deth veïcul.
»b) Baisha definitiva deth veïcul o baisha temporau per panatòri. S’assimile ara baisha definitiva deth veïcul era gessuda d’aguest ath territòri en qué ei aplicable er impòst per traslat dera abitança fiscau deth sòn titular dehòra de Catalonha, o per aqueriment per part d’ua persona sense abitança fiscau en Catalonha d’un veïcul de titolaritat d’ua persona damb abitança fiscau en Catalonha. En aguesti supòsits, eth periòde impositiu finalize eth dia anterior ath deth cambi d’abitança fiscau o eth dia anterior ath d’aqueriment deth veïcul.
»3. Er impòst se merite eth darrèr dia deth periòde impositiu.
»4. S’eth periòde impositiu non coïncidís damb er an naturau, er impòrt dera quòta tributària se prorratege per dies.
»5. En supòsit de dusau o ulteriora transmission deth veïcul, demore obligat a satisfèr er impòst referit a tot eth periòde impositiu qui ne sigue titular ena data de meritacion, sense perjudici des pactes privadi que i age entre es parts.»
Article 8. Modificacion der article 47 dera Lei 16/2017 
Se modifique er article 47 dera Lei 16/2017, der 1 d’agost, deth cambiament climatic, que demore redigit dera manèra següenta: 
«Article 47. Padron 
»1. Er impòst se gestione mejançant padron, qu’ei elaborat e aprovat pera Agéncia Tributària de Catalonha a partir des donades de qué dispòse.
»2. Es donades e es elements tributaris que configuren eth padron der impòst son es referenciadi a 31 de deseme de cada an, e recuelhen era situacion corresponenta ara data de meritacion der impòst, determinada per article 46.3.
»3. Eth padron a de contier, entà cada subjècte passiu, es donades següentes: 
»a) Nòm e cognòms o rason sociau dera persona o entitat titulara deth veïcul.
»b) Numèro d’identificacion fiscau.
»c) Donades d’identificacion deth veïcul.
»d) Nombre de dies deth periòde impositiu.
»e) Basa imposabla.
»f) Quòta intègra.
»g) Bonificacion dera quòta tributària, s’escatz.
»h) Quòta tributària.
»i) Numèro deth compde corrent en qué s’a de practicar, s’escatz, era domiciliacion der ingrès.
»4. Damb caractèr prealable ara elaboracion definitiva deth padron, eth cap deth Burèu Centrau de Gestion Tributària dera Agéncia Tributària de Catalonha elabòre un padron provisionau, qu’a, entà cadua des persones interessades, eth caractèr de prepausa de liquidacion, e que s’expose ath public der 1 ath 15 de mai der an naturau posterior ath de meritacion, per miei dera publicacion ena sedença electronica dera Agéncia Tributària de Catalonha. Aguesta exposicion publica a d’èster objècte d’anonci prealable per miei d’un edicte publicat en Diari Oficial de la Generalitat de Catalunya. Un còp finalizat eth tramit d’exposicion ath public, es persones interessades dispòsen d’un termini de quinze dies abils entà presentar allegacions ara prepausa de liquidacion.
»5. Eth padron definitiu ei aprovat peth cap der Burèu Centrau de Gestion Tributària, e s’expose ath public der 1 ath 15 de seteme der an naturau posterior ath de meritacion, per miei dera publicacion ena sedença electronica dera Agéncia Tributària de Catalonha. Aguesta exposicion publica a d’èster objècte d’anunci prealable per miei d’un edicte publicat en Diari Oficial de la Generalitat de Catalunya. 
»a) Periòde de crubament.
»b) Modalitats de pagament admetudes.
»c) En cas de domiciliacion deth pagament, dates en qué se harà eth cargue en compde des recebudi e, s’escatz, des liquidacions corresponentes ara nauta en padron.
»d) Lòcs en qué se pòt efectuar eth pagament.
»e) Avertiment que, un còp transcorrut eth termini de pagament sense qu’aguest s’age produsit, s’inície eth periòde executiu e es deutes son exigidi mejançant eth procediment de constrenhement damb es corresponents recargues deth periòde executiu, es interèssi de demora e, s’escatz, es còstes que se’n deriven.
»f) Recorsi que cau contra es liquidacions.
»g) Organs competents entà resolver-les.
»h) Terminis entara interposicion des recorsi.
»6. En cas de nauta en padron, era exposicion ath public deth padron definitiu a er efècte de notificacion der includiment en padron, e era liquidacion corresponenta ad aguesta nauta s’a de notificar ath contribuable de manèra individuau.
»7. Non s’an d’includir en padron definitiu: 
»a) Es veïculs exemptats der impòst.
»b) Es veïculs que meriten ua quòta liquida parièra o inferiora ara quantia que s’apròve de conformitat damb çò que dispòse er article 26.4 deth tèxte rehonut dera Lei de finances publiques de Catalonha, aprovat peth Decrèt legislatiu 3/2002, deth 24 de deseme. Aguesta norma de non-includiment non s’aplique respècte des veïculs que son dera titolaritat d’un madeish subjècte passiu, a condicion qu’era soma des quòtes liquides meritades per toti es veïculs supère era quantia nomentada.
»8. Enes exercicis successius, era exposicion ath public deth padron definitiu a, entà cadua des persones interessades, er efècte de notificacion des liquidacions que s’i contien.
»9. Es liquidacions contengudes en padron definitiu son susceptibles de recors potestatiu de reposicion deuant eth cap deth Burèu Centrau de Gestion Tributària, o de reclamacion economicoadministrativa deuant era Junta de Tributs de Catalonha.
»10. Era nauta, era modificacion o era baisha en padron der impòst se pòt produsir tanben coma conseqüéncia d’un procediment de comprovacion iniciat pes organs de Gestion Tributària dera Agéncia Tributària de Catalonha a partir des donades de qué dispòse era Administracion, o d’ua accion d’investigacion dera inspeccion des tributs dera Generalitat.»
Article 9. Addicion der article 47 bis ara Lei 16/2017 
S’ahig un article, eth 47 bis, ara Lei 16/2017, der 1 d’agost, deth cambiament climatic, damb eth tèxte següent: 
«Article 47 bis. Pagament e domiciliacion 
»1. Era exaccion des deutes notificadi collectivament s’a de hèr per miei d’un recebut. Eth termini d’ingrès en periòde volontari d’aguesti deutes compren der 1 ath 20 de noveme o eth dia abil immediatament posterior.
»2. Un còp notificada era nauta en padron provisionau, es contribuables que vòlen domiciliar eth pagament deth deute i an d’optar per miei d’ua comunicacion adreçada ath cap deth Burèu Centrau de Recaptacion dera Agéncia Tributària de Catalonha. Era domiciliacion s’a de sollicitar en termini de dus mesi, a compdar dempús dera finalizacion deth periòde d’exposicion deth padron provisionau a qué hè referéncia er article 47.4, e s’includís ath padron definitiu. Es sollicituds presentades damb posterioritat ad aguesta data an efèctes entàs exercicis següenti.
»3. Era domiciliacion deth pagament des exercicis futurs tanben se pòt sollicitar en moment de hèr er ingrès deth deute as entitats financères collaboradores.
»4. En supòsit dera liquidacion corresponenta ara nauta en padron, eth subjècte passiu pòt optar pera domiciliacion deth sòn pagament en termini de dus mesi a compdar dempús dera finalizacion deth periòde d’exposicion deth padron provisionau corresponent ara dita liquidacion, e aguesta domiciliacion demore condicionada, tanben, ath hèt qu’eth subjècte passiu, en periòde nomentat, òpte, sense èster-i obligat damb caractèr generau, entà recéber es notificacions dera Agéncia Tributària de Catalonha per mieis electronics, e mantengue aguesta opcion enquiara data de notificacion d’aquera liquidacion.»
Article 10. Modificacion der article 48 dera Lei 16/2017 
Se modifique er article 48 dera Lei 16/2017, der 1 d’agost, deth cambiament climatic, que demore redigit dera manèra següenta: 
«Article 48. Gestion, recaptacion e inspeccion
»Era gestion e recaptacion der impòst e era sua inspeccion en tot eth territòri de Catalonha corresponen as burèus centraus dera Agéncia Tributària de Catalonha.»
Article 11. Modificacion der article 50 dera Lei 16/2017 
Se modifique er article 50 dera Lei 16/2017, der 1 d’agost, deth cambiament climatic, que demore redigit dera manèra següenta: 
«Article 50. Recorsi e reclamacions
»Es actes de gestion, d’inspeccion e de recaptacion dictadi en airau der impòst pòden èster objècte de reclamacion economicoadministrativa deuant dera Junta de Tributs, sense perjudici dera interposicion prealabla, damb caractèr potestatiu, deth recors de reposicion deuant der organ qu’age dictat er acte impugnat.»
Article 12. Addicion der article 50 bis ara Lei 16/2017 
S’ahig un article, eth 50 bis, ara Lei 16/2017, der 1 d’agost, deth cambiament climatic, damb eth tèxte següent: 
«Article 50 bis. Desplegament e aplicacion der impòst
»1. Es elements de quantificacion der impòst se pòden modificar per miei dera Lei de pressupòsti dera Generalitat.
»2. Ena aplicacion der impòst regís supletòriament era legislacion generau tributària aplicabla a Catalonha e es normes complementàries que la despleguen.»
Disposicion addicionau. Exigibilitat der impòst 
1. Er impòst sus es emissions de dioxid de carbòni des veïculs de traccion mecanica, regulat pera Lei 16/2017, der 1 d’agost, deth cambiament climatic, ei exigible entàs veïculs des categories M1 e N1 a compdar deth 31 de deseme de 2019, e entàs veïculs des categories L3e, L4e, L5e e L7e, a compdar deth 31 de deseme de 2020, e demoren sense efècte er impòst meritat en exercici deth 2018.
2. Eth periòde impositiu der impòst entar exercici deth 2019 comence er 1 de gèr de 2019.
3. En exercici deth 2019 era tarifa aplicabla as veïculs des categories M1 e N1 ei era següenta: 
a) Veïculs dera categoria M1
	Emissions oficiaus de dioxid de carbòni
	Tipe marginau (€/g CO2/km)

	Enquia 120 g/km
	0,00

	Mès de 120 g/km e enquia 140 g/km
	0,55

	Mès de 140 g/km e enquia 160 g/km
	0,65

	Mès de 160 g/km e enquia 200 g/km
	0,80

	Mès de 200 g/km
	1,10 




b) Veïculs dera categoria N1
	Emissions oficiaus de dioxid de carbòni
	Tipe marginau (€/g CO2/km)

	Enquia 160 g/km
	0,00

	Mès de 160 g/km
	0,30


Disposicion derogatòria
Se derògue era letra b dera disposicion finau setau dera Lei 5/2017, deth 28 de març, de mesures fiscaus, administratives, financères e deth sector public e de creacion e regulacion des impòsti sus grani establiments comerciaus, sus estades en establiments toristics, sus elements radiotoxics, sus bevendes sucrades envasades e sus emissions de dioxid de carbòni, damb efèctes a compdar dera entrada en vigor d’aguesta lei.
Disposicion finau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.

